
2017-imut Nunatta Karsiata naatsorsuutaasa akuersissutigineqarnissaannik siunnersuut  

(Aningaasaqarnermut Naalakkersuisoq) 

 

 

Saqqummiussissut  

 

Siullermeerinninneq  

 

Matumuuna ukiumut aningaasanut inatsiseqarfiusumut 2017-imut Nunatta Karsiata naatsorsuutai 

Naalakkersuisut sinnerlugit saqqummiutissavakka.   

 

2017-imut naatsorsuutit Namminersorlutik Oqartussat kukkunersiuisuinit avataaneersunit 

apeqqusernagit akuerineqarput.   

 

Nunatta Karsia 2017-imi IST-imi 204 mio. koruuninik sinneqartooruteqarpoq, tassani ilassutitut 

aningaasaliissutit ilanngullugit 99 mio. koruuninik amigartooruteqartussatut 

missingersuusiortoqarsimagaluarpoq, taamaalillunilu katillugit pitsanngoriaatinik 303 mio. koruuninik   

nikingassuteqarlutik.   

 

IS-mi sinneqartoorut 230 mio. kr-uvoq, tassani ilassutitut aningaasaliissutit 49 mio. kr-it ilanngullugit 

amigartoortussatut missingersuusiortoqarsimagaluarpoq, taamaalillunilu katillugit nikingassutit 279 

mio. kr-iullutik.   

 

Ingerlatsinermi angusat pitsanngoriarneranni aningaasarsiornerup suli ingerlalluarnerat kiisalu raajanit 

aalisakkanillu tunisassiat akiisa suli qaffasinnerat patsisaavoq. Taakkulu saniatigut ingerlatsinermi 

angusat pitsanngoriaataat missingersuutigineqartunit 100 mio. kr-it missaannik amerlanerusunik 

akileraarutitigut akitsuutitigullu isertitaqartoqarneranik patsiseqarpoq. Taamattaarlu inatsisit 

naapertorlugit aningaasaliissutit arlallit, ingammik isumaginninnermut tunngasut, 

atuinikinneruffiupput.  

 

2017-imut Nunatta Karsiata naatsorsuutaasa akuerineqarnissaannut siunnersuut Inatsisartut 

Kukkunersiuinermut Ataatsimiititaliaannut suliarineqartussanngorlugu innersuunneqassasoq 

siunnersuutigineqarpoq. 

 

Nunatta Karsiata naatsorsuutai nalinginnaasumik Inatsisartut upernaakkut ataatsimiinneranni, 

inatsisartut ukiaanerani ataatsimiinneranni aappassaaneerneqartussanngorlugit 

saqqummiunneqartarput. Tamanna qinersisoqarnera pissutigalugu ukioq manna pisinnaasimanngilaq. 

Siunnersuut aasaanerani sulinngiffeqarnissaq sioqqullugu Inatsisartunut saqqummiunneqarpoq, tassani 

Kukkunersiuinermut Ataatsimiititaliaq ilanngullugu, taamaalilluni ataatsimiititaliaq naatsorsuutinik 

suliarinninnissamut isumaliutissiissummillu saqqummiussinissamut naammattumik piffissaqarnissaa 

anguniarlugu, taamaalilluni taanna ukiakkut ataatsimiinnermi piareerneqarsinnaaqqullugu.  

 

Kukkunersiuinermut Ataatsimiititaliap kukkunersiuisut avataaneersut kukkunersiuinerminnut 

nalunaarusiaat ilanngullugu pissarsiaraat, Naalakkersuisullu ataatsimiititaliap nalunaarusiami 

kaammattuutit oqaaseqarfigineqartullu pillugit apeqqutigisinnaasai allakkatigut 

akissuteqarfigilersaarpaat.  



 

2017-imut Nunatta Karsiata Naatsorsuutai pillugit Naalakkersuisut Kukkunersiuinermut 

Ataatsimiititaliamik oqaloqatiginnilluarnissaq qilanaaraat. 

 

Taama oqaaseqarlunga Naalakkersuisut sinnerlugit 2017-imut Nunatta Karsiata Naatsorsuutai 

Inatsisartunut suliassanngortippakka. 

 


